PAROLLE
                Amicizia

Siate fidi à i vostri amici

È camparete sempre felici

              Tesoru

Quelli chì  anu un core d’oru
Hè spessu quessu u so solu tesoru

              Farfalla

In celu vola una farfalla

È mi pare un fiore chì balla

              Castellu

A culletta avia un cappellu

E vechje mure d’un castellu

               Zittu

Ai un cerbellu pè pinsà

È una lingua pè parlà

Ma s’è tù ùn ai nulla à dì

Statti puru zittu mì !
                 Vita

L’averete capita chì u tempu ci tomba

Passa prestu a vita è ci aspetta a tomba

                 Amore

Essendu sanu à l’amore di tè

Mi sò scurdatu ancu di mè

                 Babbu

À babbitu u poi ringrazià

S’ellu t’hà sappiutu stradà

                 Omu

L’omu chì corre sempre e donne

Bellu à spessu porta e corne

                  Sonnii

È po un ghjornu  ùn ci pinsemu più

À i nostri sonnii di giuventù

              Funtana

A funtana canta canta

È corre corre lu ventu

L’acqua viva mai ùn pianta

È mai pianta lu tempu

              Muntagna

Da sopra à la nebbie pagna

Pesa u capu la muntagna

               Ortu

Babbone hà postu indè l’ortu

Un chjarasgiu è po s’hè mortu

È noi chì tutti l’anni manghjemu

E so chjarasge ci pinsemu

                Casa

Fù a so più grande gioia

Di pudè vultà in casa soia

                 Stagione

U pratu hè verde di veranu

È cambia culore à l’estate

Cusì si vede da luntanu

Chì e stagione sò passate

                 Chjassu

Quantu mi piace l’anticu chjassu

Duve mi ne vò à spassu

                  Porta

Ùn chjodi mai a to porta

À l’omu di a speranza morta
                  Sera

È pianu pianu vene a sera

Dolce principiu di notte nera

                  Fiore

Quand’è tù scontri l’amore

In core à tè ci nasce un fiore

                      Piove

Piove piove da sta mane in quà

U nostru alivu pienghje quant’ellu ne sà

                       Valle

Era una valle verdicente

Ma ci era più pecure ch’è ghjente

                       Fiume

U fiume di a nostra vita corre

Quandu sicchia quandu pienara d’amore

                        Luna

Era notte ma per furtuna

Cù e stelle à una à una

S’era affaccata a luna

                        Cena

Avianu fattu cena intornu à u tavulinu

Spartendusi a so pena cù u pane è cù u vinu

